
‘A Bhean Ud Thall!’
Macallai Idirghaelacha i bhFiliocht Bhéil na mBan

ANGELA BOURKE

ABSTRACT. Drawing on John Maclnnes’s writings on the orain-luaidh and what he calls
the “‘panegyric code’ in Gaelic poetry, this essay argues that the orain-luaidh of Scotland and
a number of genres of women’s oral poetry in Irish derive from a single oral-formulaic
tradition that seems to have belonged particularly to women, and to have been dominated by
women’s concerns until responsibility for the waulking of cloth passed to men in the migrant
Gaelic-speaking communities of eastern Canada. The Irish texts quoted are best exemplified
by the caoineadh, or lament for the dead, but also include joke laments, lullabies, work
songs, and religious poetry. They share numerous themes and formulas, along with important
features of diction, metre and composition, not only with waulking songs recorded in
twentieth-century Scotland, but also with the luinneagan composed by Mairi nighean
Alasdair Ruaidh (Mary MacLeod) in the seventeenth century.

Is minic ina chuid aisti ar fhiliocht bhéil na Gaidhlig a dhéanann lain Mac Aonghuis iniGchadh ar
mhianach dichasach na filiochta sin. ‘The central strand of the Gaelic tradition is found in the
orain-luaidh’, a deir sé, ag aiteamh gur sa mhinla a dtugtai luinneag air sa 170 agus san 18U haois,
agus ata beo i gconai ag fonnaddiri an 210 haois, ata dlath agus inneach an traidisitin (Maclnnes
2006: 250). Is é a thuigeann sé leis an téarma orain-luaidh anseo, an cineal amhrain a chum Mairi
nighean Alasdair Ruaidh sa 170 haois, le loinneog siollai i ndiaidh gach véarsa mar ‘Ho6 lail oho /
Hoireann ¢’ (Watson 1965: 2 & passim), chomh maith leis na hamhrain a chualathas ag grapai ban
sa 200 haois in Inse Gall, agus éadach & ramhr( acu lena lamha, agus a bhfuil athchdirit déanta go
minic air 6 shin ag ceoltdiri na mérmhean cumarsaide. ‘The fundamental lyrical urge of Gaelic
poetry’ a thug lain Mac Aonghuis i 1966 ar mheon na filiochta seo, ata lan d’iomhanna
coincréideacha agus de mhothtchain iogaire daonna:

I suggest that this lyricism is inseparable from the mode in which experience is
apprehended and articulated, and that the mode is in turn created by the conditions of
the choral refrain functioning in a sort of dramatic opposition to the words.
(Maclnnes 2006: 228)

In amhrain luaidh na hAlban, tugann fonnadéir aonair amach loinneog rithimidil i dtosach—an
‘choral refrain’, le siollai foirmleacha, rithimidla, seachas focail sothuigthe—agus freagraionn an
chuid eile da bhfuil i lathair gach line uaithi ina dhiaidh sin leis an loinneog chéanna: comhcheol
mar ‘Eileadh ’s na haraibh o ho, a hu o0 ho’ (Shaw 1977: 208), a chothaionn comhobair agus
comhthuiscint na mban.

I gCeanada, i measc na nGael a dibriodh go hAlbain Nua agus go Talamh an Eisc, briseadh an
ceangal idir na mna agus ramhru an éadaigh, agus fagadh an chuid is m6 den luadh, idir obair agus
amhranaiocht, faoi na fir (Bennett 1989: 154-56, 188-237; MacLellan 2000: 16; agus na
fadcheirnini Gaelic Tradition in Cape Breton, 1978, agus A Tribute to the North Shore Gaelic
Singers, 1986)." Is costil gur thit ceisteanna na mban amach as na hamhrain luaidh i gCeanada da
reir sin, ach sna cinn at4 againn as Albain, is léir gurb é a bhi iontu cuid mhaith, dioscursa

! 1s cosuil narbh acmhainn do na mna dul as baile i gCeanada chomh héasca is a dhéanadh siad in Albain sa
tirdhreach fuar nua ar thug an file lain MacGillEathain ‘An Choille Ghruamach’ air (MacLean & Dorgan:
10).

priobhaideach, ata lan le tagairti do shaol corpartha agus soisialta na mban. Tugann scribhinni lain
Mhic Aonghuis trid sios aitheantas ar leith do rél na mban sa chinedl ‘loinneogach’ seo filiochta.
Mn4, a deir sé, a chum agus a chleachtaigh i, agus is tri shiile ban a fheictear an saol inti (MacInnes
2006: 305 & passim).

Ta an rud céanna i gceist i dtaobh na caointeoireachta in Eirinn, chomh maith le roinnt aicmi
eile filiochta a shamhlaitear le mna is le cailini: cuimhnimid ar na suantraithe agus na hamhrain
saothair, agus ar na hamhrain bheannaithe (O Madagéin 1985: 196-214; Partridge 1983). In 6mds
do lain, mar sin, ba mhaith liom roinnt leathanach a chaitheamh le cuid de na cosllachtai idir
filiocht loinneogach na mban i nGaeilge na hEireann agus i nGaidhlig na hAlban. Dar liom (i) go
mba cheart an fhiliocht seo ar fad a &ireamh in éineacht mar dh& chuid den aon oidhreacht érsa
amhain, ¢ thaobh friotail, dbhair agus modh na cumaddireachta de, agus (ii) go mbiodh an fhiliocht
loinneogach sa dé thir ag freastal ar chuid mhaith de na riachtanaisi céanna i saol na mban agus i
saol an phobail go dtf le déanai.?

Filiocht na Caointeoireachta

Is minic a thagraionn aisti lain Mhic Aonghuis do théama an bhéis agus téamai caointeoireachta sna
horain-luaidh, ach ni dhéanann sé aon chomparaid fhoirmeélta idir iad agus caointe na hEireann
(Maclnnes 2006: 28; 228; 243; 283). Ni léir ar théacsanna foilsithe na caointeoireachta, afach, gur
traidisiun loinneogach ainteafandil a bhi inti sin freisin. O chuir Osborn Bergin ‘Caoineadh Airt Ui
Laoghaire’ in eagar ag deireadh an 190 haois (Bergin 1896), t4 béim curtha ag scolairi agus
criticeoiri ha hEireann ar chruthaitheacht “liteartha” an chumadora, beag beann ar an traidisidn as ar
faisceadh i, cé go n-aithnitear a leithéid a bheith ann (Bourke 1997).

Ta a fhios againn gur bhain ndire as cuimse le ‘gol mna aonair’ ar shochraid, go mba léiriGi né
laithrid beo é an caoineadh, agus go mba chuid larnach den laithriG sin loinneog an bhroin.
Cuireann scribhneoiri agus seanchaithe sios ar an nglér gol a chloisti os cionn an mharbhain, agus
mna d’aon ghuth ag tabhairt freagra loinneogach ar fhiliocht aonair na mna caointe (m.sh. Hall
1841: i, 226; O Madagain 1982). Leithéid ‘Och, och agus ochon 6!°, né “A bhé bho go deo!’, a
bhiodh ag na mnd seo, agus na basa & mbualadh acu, gach uair a chriochnaiodh an
priomhchaointeoir dreas filiochta. Cosuil le loinneog na n-amhran luaidh, siollai foirmleacha a
bhiodh sa ghlér gol, seachas focail sothuigthe.

Foirmli traidisitnta is bunls don chuid is mo6 d’fhiliocht na caointeoireachta freisin, mar a
Iéirigh Rachel Bromwich os cionn 60 bliain 6 shin (Bromwich 1948). D’aithin Sean O Tuama an
traidisiin foirmleach ina eagran scoléartha, Caoineadh Airt Ui Laoghaire, ach duirt, “is fior gur tur
linn an guth traidisianta i gcomdrtas leis an nguth [pearsanta]’, agus:

Is minic mar sin, i gan fhios di féin, a bhain Eibhlin Dhubh leas speisialta as na
téamai duchais caointeoireachta: d’fhuaigh si go healaionta i bpatrin a cuid
véarsaiochta iad. Uaireanta eile, afach, le déine a paisiuin, d’athbheoigh si na sean-
clichés 6 bhonn. (O Tuama 1961: 29 [uaimse an bhéim])

Ba é Sean O Coileain, a raibh staidéar iarchéime déanta aige le hAlbert Lord in Ollscoil
Harvard, a chuir léargas teoiricitil idirnaisitnta i bhfeidhm ar an gceist seo, nuair a shamhlaigh sé
modh cumadoireachta leis an gcaoineadh de réir theoiric Lord: gurb é a fhoghlaimionn file ég i
dtraidisian béil, 6 aimsir Homer aniar, stér foirmli a fhanann ina c[h]uimhne mar a bheadh focldir,
chomh maith le modh cumaddireachta a fheidhmionn mar a dhéanann an ghramadach agus teanga &
foghlaim, agus a chuireann ar a c[hjumas téamai dlchais a fhudil go healaionta i bpatrin na
véarsaiochta (Lord 1960; O Coileain 1978, 1988). Feicimid na méitifeanna céanna agus na foirmli
céanna cainte 4 munlu agus & malart(, agus & geur in oiritint da chéile 6 thaobh rime agus céille,

2 D’fhéadfaf i bhfad nios mé samplai a sholathar den fhriotal a bhfuil tracht air thios; beidh a thuilleadh
comparaidi le fail, nach féidir a thabhairt anseo de cheal spais, ach na tagairti a leanuint.

sna caointe a cumadh san 180 agus sa 190 haois in Eirinn ar Shéamas Mac Coitir (1720), ar an
Athair Nioclads Mac Sithigh (1766), ar Art O Laoghaire (1773), agus ar Dhiarmaid mac Eoghain
Mhic Charthaigh (c. 1850) (Bourke &rl 2002: 1365-88).

An ‘Panegyric Code’ agus Modh na Cumadéireachta

Leanann foirmli na caointeoireachta an réimse tagairti do shaol na n-uasal — fiach agus
foghlaeracht; fleadh agus féasta; éadai galanta; claidheamh cinn airgid agus ginealach arsa — a
dtugann lain Mac Aonghuis an ‘Panegyric Code’ uirthi. Agus é ag tracht ar Mhairi nighean
Alasdair Ruaidh, is 1éir gur mar fhile ag feidhmid taobh istigh de thraidisiun foirmleach béil a
thuigeann sé i:

[Alll her bardic panegyrics consist of complicated permutations of the same
commonplaces. It will also be clear that they do not follow any particular order. The
poetess will reintroduce the subject’s descent, generosity (especially to men of art),
personal beauty, and so on, several times, producing a densely woven texture of
imagery in which every phrase, indeed almost every word, is significant
(Maclnnes 2006: 275).

Nuair a chuirimid friotal Mhairi nighean Alasdair i gcomparaid le friotal na caointeoireachta, is 1éir
ni amhdin gur filiocht fhoirmleach bhéil iad ar aon, ach gur leis an traidisian foirmleach &rsa céanna
a bhaineann siad. Seo Mairi:

Nam biodh agamsa fion

Gum b’ait leam a dhiol

Air slainte do thighinn

Gu d’ chairdean ’s gu d’ thir;

Mhic armuinn mo ghaoil,

B’e m’ardan ’s mo phris

Alach mo Righ thogbhail. (Watson 1965: 60, 732-38)

O thaobh struchttir agus meoin, ta na linte sin comhthreomhar leis na cinn seo ag Eibhlin Dubh Ni
Chonaill:

Té a fhios ag losa Criost

N4 beidh caidhp ar bhathas mo chinn,

N4 léine chnis lem thaoibh,

N4 brog ar thracht mo bhoinn,

N4 trioscén ar fuaid mo thi,

N4 srian leis an lair ndoinn,

Na caithfidh mé le dli,

’S go raghad anonn thar toinn

Ag comhra leisanri.... (O Tuama 1961: 43, 315-23)

In Caoineadh Airt Ui Laoghaire, tugtar le tuiscint go raibh beirt bhan ag caoineadh, ach gan
bheith buioch d& chéile: Eibhlin Dubh Ni Chonaill, bean Airt, agus deirfilr leis, a thainig as
Corcaigh ar chloisteail scéala a bhais. Beidh soltbthacht na bhfoirmli traidisidnta an-soiléir ach
dreas a deirtear a chum Eibhlin (le rim ar an bhfuaim ‘¢’ né ‘ao’, agus siolla neamhaiceanta ina
dhiaidh) a chur i gcomparaid le dreas an-chosuil leis a leagtar ar an deirfidr, le rim ar ‘0°, mdide
siolla neamhaiceanta:

Eibhlin:

M’fhada-chreach léan-ghoirt
Na rabhas-sa taobh leat
Nuair ldmhadh an piléar leat,

Go ngeobhainn é im thaobh deas
N6 i mbinn mo léine,

Is go léigfinn cead slé’ leat

A mharcaigh na ré-ghlac.

An Deirfidr:

Mo chreach ghéarchuiseach

N4 rabhas ar do chdlaibh

Nuair lamhadh an pudar,

Go ngeobhainn é im chom dheas

N6 i mbinn mo ghlna

Is go léigfinn cead siuil leat

A mharcaigh na sul nglas

Os tu b’thearr Iéigean chucu. (O Tuama 1961: 37-38)

Is Iéir gur de réir na chéad line, agus go hairithe de réir an aicinn deiridh, a mhanlaionn an file
an chuid den dreas filiochta a leanann, ach go ligeann a taithi ar na foirmli agus sol(bthacht na
bhfoirmli féin di sin a dhéanamh ex tempore (O Coiledin 1988: 101). Feicimid an mheadaracht
agus an friotal faoi smacht ag an tdsline ar an mbealach céanna i ‘Marbhrann’ Mhairi nighean
Alasdair. Tosaionn dreas amhain le seilg na gé, agus an ceann ina dhiaidh le seilg an fhia:

Bu tu sealgair a” gheoidh,

Lamh gun dearmad gun ledn

Air am bu shuarach an t-or

Thoirt a bhuannachd a’ cheoil,

Is gun d’fhuair thu na’s leoir is na chaitheadh tu.

Bu tu sealgair an théidh

Leis an deargta na béin;

Bhiodh coin earbsach air éill

Aig an Albannach threun;

Caite am faca mi féin

Aon duine fo’n ghréin

A dhéanadh riut euchd flathasach? (Watson 1965: 26)

Is minic scairt bhréin, mar a bhionn sa chaoineadh, mar thisline filiochta ag Mairi nighean
Alasdair leis an bhfeidhm chéanna: ‘Mo bheud is mo chradh’, sa dan thuas, né ‘Is goirt an
naidheachd ’s gur cruaidh’ (Watson 1965: 68). San amhran ‘Pdsadh Mhic Leoid’, baineann si Gsaid
as tusline filiochta a thugann teideal don aiste seo: ‘A bhean ud thall!’. Line i ata le cloisteail go
fldirseach le tri chéad bliain, ni amhain in amhrain luaidh na hAlban, ach i gcaointe agus i bhfiliocht
eile na mban ar fud na hEireann®:

A bhean ud thall
A choir an uisge,

A Trondairnis ’s ann
Thainig thusa:

’S e sin a dh’fhag
Thu an diugh gun trusgan.

3 Féach, mar shampla, an suantrai a thosaionn ‘A bhean ud thios ar bhruach an tsruthain’ né ‘A bhean ud
thall ar lic an atha / Seoithin sed, seoithin sed’ (Shields 1993: 75-76; Bourke &rl 2002: 1424-25), agus an
bailéad idirnaisianta (Child 10), ‘A bhean adai thall’, atd pléite ag Hugh Shields (Shields 1972; 1993: 68)
agus ag Alan Bruford (Bruford 1973).

40



‘A BHEAN UD THALL’

Agus tugtar freagra uirthi:

Air do laimh
A chaile bhusdubh,

Chan ’eil mi
Gun Or gun usgar.

Tha mo ghun dubh
Ur nam’ chiste,

Is mo sgoid-bhraghad,
Chan fhaigh thusa i! (Watson 1965: 8)

Ta an tasline chéanna tugtha mar theideal ar amhran luaidh (“’Mhic larla nam bratach bana’) ar
Waulking Songs from Barra (1972):

A bhean ud thall a rinne an gaire (x 3)
Nach truagh leat piuthar gan bhrathair....

— linte is féidir a shamhld mar thaobh amhain de choimhlint idir deirfidr agus bean chéile os cionn
chorp fir. Cloisimid a leithéid in an-chuid amhran caointeacha i dtraidisitn na hEireann:

O’s a bhean 0d thall at4 ag déanamh gaire,

Narb é fada go rabh agat fios m’abhair,

Do cheann (a) cromtha ’s do chroi créite

Is do dha lamh teanntaithe fa mhac mo mhathara. (Bourke, &rl 2002: 1389)

Ligfeadh linte mar seo don bhean chaointe smacht a chur ar a lucht éisteachta, chomh maith le
dul i gcoimhlint le mna eile:

A ghiolla ud thall a bhfuil caség bhén ort, )
Maés duine ag imeacht tha, nér casa Dia slan tha! (O Concheanainn 1978: 7)

Agus ta leagan eile den tasline chéanna i rannscéal faoi thorramh bréige a chuir Caitlin Ni Urdail,
cailin scoile as Doire an Chairn, Eadargdil, Co. Chorcai, chuig eagarthdir An L6chrann i 1911. Ta
coimhlint i gceist aris anseo idir deirfilir agus bean a dearthar, agus moitif an-arsa i gcaint na mna
posta:

A bhean ud thios go bhfuil an sioda ort.
Do chos ar do leathghltin agat agus ti ag deargadh do phiopa,
N4 tiocfa anios agus t’fhear a chaocineadh?

*0,” arsan bhean thios:

Gheobhad-sa fear mara bhfuilim criona,
Agus dearthair ni bhfaghair-se go brath na choidhche.* (Bourke, &rl 2002: 1393-95)

Is minic comortas idir bailte agus pobail & leiril sna véarsai seo, cosuil leis an dispeagadh ar
Throndairnis thuas ata leagtha ar Mhairi nighean Alasadair. Seo rannscéal as Ciarrai a d’fhoilsigh
An Seabhac ar An Léchrann i 1908, agus an litrit caighdeanaithe beagan:

Do cailleadh seanduine timpeall inse agus thinig infon leis go tigh an ch0|rp Bhi
si posta in Inse. Bhi bean mhic ag an seanduine leis, agus 6 Inse ab ea i. Ddirt
inion an tseanduine nuair a thainig si isteach os a chionn:

* Féach freisin O Concheanainn 1978: 7; O Muireadhaigh 1977: 31-32, 73; O Duilearga 1939: 235-36;
Tierney 1939: 236-38; O Stilleabhain 1940: 24-30.

Mo ghra thu is mo thaisce,

Is ba mhér le ré tha tamall,

Nuair a batai muc id chuid bainne,
Idir dha Chéadaoin an earraigh,
Nuair a bhiodh muintir Inse dealbh.

Duirt bean an mhic & freagairt:

Léan ort agus lagar!

A sraoile bhui ’s a chaile,

Is na cuir bréag go deo ar mhairbh,

Is go mormhor ar t’athair,

Mar niorbh mhuc € ach banbh,

Is nior leis féin an bainne,

Ach é a bhailil ar fud na mbailte. (Bourke & rl 2002: 1397)

Dar le Walter Ong, is i an choimhlint a thugann aclaiocht don litriocht bhéil ar fud an domhain
agus 6 aois go haois, ni amhain ¢ thaobh &bhair, ach ¢ thaobh foirme (Ong 1982: 43-45; Cf.
O Madagain 1985, 182-84). s ealain i nach fi do dhuine a chleachtadh ina aonar, mas féidir féin
é, agus luionn sé le réastin gur mar chomértas is fuinnidla a mhaireann si.

Tuigtear in Caoineadh Airt Ui Laoghaire gur thug deirfidr Airt faoi Eibhlin le tagairt do mhna
eile a bhi aige, né a d’fhéadfadh a bheith aige:

Mo chara is mo stor tu!

Is m6 bean chumtha chérach

O Chorcaigh na seolta

Go Droichead na Téime,

Do thabharfadh macha moér bé dhuit
Agus dorn bui-6ir duit,

N4 raghadh a chodladh ina seomra
Oiche do thérraimh.

Ach go bhfreagraionn Eibhlin le bréd collai i:

A dhaoine na n-ae istigh,

*Bhfuil aon bhean in Eirinn,

O lui na gréine,

A shinfeadh a taobh leis,

Do bhéarfadh tri lao dho,

Na raghadh le craobhacha

I ndiaidh Airt Ui Laoghaire

Ata anso traochta

O mhaidin inné agam? (O Tuama 1961: 36-37)

Ta an line thuas ‘Is mé bean chumtha chérach’ agus a leanann ina dhiaidh, ar aon déanamh le
dreas a leagtar ar mhéathair Dhiarmaid Mhic Charthaigh, a cailleadh thart ar 1850:

Mo ghré is mo thaisce tha,

Is da mbeadh agam teachtaire
NO coisi meanmnach

A raghadh cois Mainge siar,

Is m6 bean bhred mhascalach
Agus marcach brea ceannasach
Lena n-iallaiti dearga

Agus a mbéalbhachai airgid,

Ag trd agus ag tarrac ort,
Do bhainfeadh tine chreasa amach
Ag fagail na cathrach. (Bourke 2002: 1385)

—agus leis na cinn seo 6 Mhairi nighean Alasdair:

Is iomadh bodach
Leathann ceosach

Agus cailleach
Rogach ledbmach

Thigeadh a nall
A cuirt Dhomhnaill,

Dh’innseadh gun do
Thriall am mod air:

Gun do ghlais na
Gaill e an sedomar. (Watson 1965: 10)

Chuir Margaret Fay Shaw ndta leis an amhran Uimhir 85 aici, ‘Alasdair Oig Mhic ’ic Neacail’,
a deir si a bhi coitianta go maith in Uidhist a Deas: ‘Mr Angus Matheson has drawn my attention to
Eigse: A Journal of Irish Studies, Vol. I, pp. 2-3, where an Irish keen collected by Professor
Séamus O Duilearga has a resemblance (Shaw 1977: 220-1).°

‘Bluire do Shean-Chaoine’ até ar an téacs a chuir O Duilearga i gcl6: naoi line dhéag filiochta
agus scéilin minithe ag dul leo mar Gdar, a thég sé ar Edifén 6 Phadraig O Dubhghaill (78), Inis
Diomain, Co. an Chlair, i Medn Fomhair na bliana 1930, mdide aguisin cheithre line a fuair sé ina
dhiaidh sin (O Duilearga 1940). Bean 6g a chaoineann fear a phds bean eile i ngeall ar spré, agus a
fuair bas ina dhiaidh sin. Léirionn na linte tosaigh an liricidlacht a bhionn faoi chaibidil ag lain
Mac Aonghuis. Téa an litri agus an phoncaiocht caighdeanaithe beagan agam:

Faighim boladh an thyme agus an thyme go mor ort:
Boladh ismin dearg na ména,

Boladh an uill a chaith bliain i mo chéfra ort,

Agus blas na meala ar do theanga sa chonra,

Agus mo léan géar ti ag teacht um thrathnéna!

Is mér mér go mb’fhearr leat inion an Tiarna Paoraigh,
O is m6 a luadhadh spré Iéi.

Ma bhi sé aicise de bharr spré orm,

Bhi sé agamsa de bharr 1éinn uirthi.

0, a dhuine uasail, ghlacfainn do léine,

Agus ni ar tuaifeal a d’fhualfainn féin i,

Ach na greamanna socra mine,

Agus iad a chur le hais a chéile.

Sna linte deiridh ata an chosulacht le “Alasdair Oig Mhic *ic Neacail’:
Is trua gan mac agamsa leatsa,

® Bhi cineal féraim ar bun sna huimhreacha luatha de Eigse, i 1939 agus 1940, agus comhfhreagréiri éagsula
ag solathar téacsanna d’fhiliocht na caointeoireachta do Gheardid O Murchi mar eagarthéir. Bhi aiste ghearr
ag Angus Matheson féin in Eigse Il, uimhir 1, agus néta ann freisin ag John Lorne Campbell (1906-96), a
phds Margaret Fay Shaw i 1935.

Mac ina bhrathair, mac ina shagart,

Cuigear faoi chumhdaigh ag an mbaile,

Trilr ar scoil Béarla agus Laidne,

Mac mo mhuirne faoi bhicla mo chreasa,

Agus ta stil agam le hiosa na déanfar mo mhalairt!

Is é at4 san amhrén luaidh, agus leannan na mné Gige baite, is cosuil:

Alasdair Oig, mhic ’ic Neacail,

B’fhearr liom fhin gum beirinn mac dhut,

Dha no tri dhiubh, sia no seachd dhiubh,

Céigear no sianar no seachdnar;

Bheirinn cioch is glun dhaibh an asgaidh,

Bheirinn ciuird a laimh gach fear dhiubh;

Fear "na dhiuca, fear “na chaiptin,

Fear "na dhrobhair mér air martaibh.

Fear air a’ luing mhoir a” Sasunn,

Fear "na cheannard air sluagh feachdach. (Shaw 1977:220)

Ach ni hé an taobh dearfa amhain den ghra a Iéirionn an cinedl seo filiochta. Bionn éad agus
foréigean i geeist i linte le Mairi:

Bhean thug uamsa mo roghainn,
Is gun taghainn thar cheud e.

Ach nam bithinn "na fianuis,
Gum biodh spionadh air bhréidean. (Watson 1965: 50)

— agus macallai orthu in amhrén luaidh:

Chuala mi gun d’rinn e réiteach...

Nan cluininn gum b’fhior an sgeula,

Dhairtinn fuil is ghearrainn féithean

’S bheirinn sic a cinn o chéile. (Campbell & Collinson 1977: 66-67)

— agus sa cheann eile seo, a chasann foirmle an thoréigin ar ais ar an gcainteoir féin:

Nan cluininn té eile luaidh riut
Spionainn bun is barr mo chuailein,
Gu falbhadh m’fheoil "na ceo uaine. (Campbell & Collinson 1977: 146-47)

Agus céard faoin amhran éadach as Conamara?:

Go mbristear do chosa, do chosa,

Go mbristear do chosa, a bhean Phaidin!
Go mbristear do chosa, do chosa

Go mbristear do chosa ‘s do chnéamha!

Mar chlabhsur, féachaimis néiméad ar amhrain na Paise in Eirinn, a léirfonn Muire mar bhean
chaointe ar an sean-nds. Is iontu a fheicimid loinneog na caointeoireachta i gclo, mar go bhfuil
foirm sheasta aici sna hamhrain seo, mar ata sna hamhrain luaidh:

*Cé hi siud siar a bhfuil a gruaig le fana?
Im 6 chona agus iméchon 6!
‘Cé bheadh ann mara mbeadh mo mhathair?’
Im 6 chona agus iméchon 6! (Partridge [Bourke] 1983: 168)

N6:

‘Cé’n fear brea sin ar chrann na Paise?’
Ochén is Ochon 6!
‘An é nach n-aithnionn tl do mhac, a Mhaithrin?’
Ochén is Ochon 6! (Partridge [Bourke] 1983: 170)

Ta costlacht ag an leagan amach seo, ceist agus freagra, le moitif na foraire i scéalta na Sean-
Ghaeilge: beirt ag imirt fichille, mar shampla, agus radharc amach ar an bhfuinneog ag duine acu;
déanann sise/seisean cur sios don duine ar a aghaidh ar na laochra a fheiceann si/sé ag teacht, agus
insionn an duine sin cé hiad. Teicnic éifeachtach, dramatuil scéalaiochta é seo, a bhfuil macalla de
ag Mairi nighean Alasdair freisin:

An cluin thu, ’Mhairi
So naceil orm:

Ciodh i an long ud
Seach an eirthir?

Don-faighneachd ort!
Cuime an ceilinn?

Ciodh i tha sud ach
Long mo leinibh? (Watson 1965: 34, 11-18)

Ta modh agus teicnic na cumadoireachta béil le tuiscint as na samplai seo ar fad thuas: friotal
agus leaganacha cainte a stitrann an file tri acmhainni an traidisitin, cuma mas ag moladh taoisigh
mhairbh né leannain bheo ata si, ag masli mna eile, ag magadh faoi dhaoine, n6 ag caoineadh a céis
féin. Le hEirinn a shamhlaitear na mna caointe, Muire ina measc, agus le hAlbain na hamhrain
luaidh, ach nil aon amhras ach go bhfuil gaol gairid idir an da thraidisitn, agus caithfidh sé gur
timpist staire, nach bhfuil faisnéis againn fuithi, is cuis leis an tost leataobhach sa mhéid a
mhaireann den da thraidisiun.

